
kelawkawayan na pinileppaw ni api

upitu tasaw ti api, yau aizipna temaqgsi ta patuRungan tagsian, yau ta
utuluan temagsi. yau kinauzusabetin kaput na temagsi. sanengi ay kaput
nangan na ti adi, ta kinilan na leppaw na, pataz ganiyau masulun
mawRawRat. patudan na ganiyau ti wanu, ibabaw aizipna.

meRapatudan tama ni api gaya. mamitulun Raya mata na. anu sumkin
nani, maytis patagsian na gayRuzik temayta tu sudad. pataz siqudus tu puli
ay matiw sa tagsian aizipna.

tina ni api nani, kelawkaway ta isingan, meRaising tina na. siqudus tu
maRung ay busaR ay qudus, temayta tu sunis ay taRaw. anu metaRaw ya
sunis, nizu kemilim tu tina ni api, pagaita tu taRaw. pataz tina na
kelawkaway ta isingan temuzus tu tubantuRabi, mai tu lawad meRaybun ti
apian.

yau kintulu gaga ni api, kinausa Runanay, pagenanem tazungan.
sagaRaya ay gaga ni api ti abas, pakuwayan tu bawbi seRi zenna aizipna.
meluma tu pug sayza, mais sayza, gawpiR sayza, muwaza nipaluman na tu
tenned. yau ussig zenna na metazug tu sabag. temuzus tu gaypanayan,

suppaR aizipna pemaRit tu Rami tu senalazat, senababuy, senagabaw.

sagazusa ay gaqga ni api ti atik nangan na, paRaybautan aizipna. mai ti
api pataz temayta timaizipana. azu tina na temuzus tu tubantuRabi qawka
temanan hibang, mepilay kelawkawayan na ganiyau. kintulu gaga ni api
nani, ti atik galizagan na. pataz aizipna mazas ti apian se lazing gemapaR tu
waRang seRi gaypais.

ti abang nangan ni sagatulu ay gaga na, tayzin aizipna. maduna temayta
ti api sagagabian semasaqgay ta lazanan gaga na, azu mai tu kelawkawayan
taytan. wanayka, simgenna qudus na, Raibu ay tamak na qudus na. mipil tu
sanu na kaput ti api, mesuppaR gaga na gemapaR tu sukaw ay lazat, Raya
uRat na.

nazau a kelakawayan na pinileppaw ni api, simganengi ganiyau
saleppawan. niana gangidan kelawkawayan ni api? Rayngu pama ti api.
wanayka, melizaq aizipna mawRat tu mali, Rusazui pasi gaRapagawRatan

tu mali.

